Nafarroako Parlamentuko Mahaiak, 2013ko azaroaren 4an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Izquierda-Ezkerra parlamentu-taldeak aurkezturiko mozioa, zeinaren bidez Espainiako Gobernua premiatzen baita erlijioaren irakaskuntza ken dezan irakaskuntza ez-unibertsitarioetako curriculumetik.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Izquierda-Ezkerra parlamentu-taldeak, Legebiltzarreko Erregelamenduan ezarritakoaren babesean, honako mozioa aurkeztu du, Osoko Bilkuran eztabaidatu eta bozka dadin.

Hezkuntzaren Kalitatea Hobetzeko Lege Organikoaren arabera, erlijioa nahitaez eskaini beharreko ikasgaia da jada derrigorrezko hezkuntzan (Lehen Hezkuntzan eta Bigarren Hezkuntzan). Alderdi Popularrak, legea Senatuan eztabaidatzeko izapidean, Haur Hezkuntzara eta Batxilergora ere zabaldu nahi du eskaintza hori, zuzenketa partzial baten bidez.

Hartara, Alderdi Popularrak bere egin ditu Apezpiku-konferentziak arlo horretan dituen eskakizunak.

Hezkuntza-erakundeen betebeharra da ikasle guztien oinarrizko eskubideak eta askatasunak bermatzea, bereizkeriarik gabe. Hezkuntza esparruan konbikzio filosofiko, moral eta erlijioso oro errespetatu beharra dago. Hortaz, eskolan ezin da sartu, ez eta sartu behar ere, izaera konfesionaleko erlijio-prestakuntzarik. Sinesmenak eta konbikzioak kasuan kasuko elizen edo talde filosofikoen esparrukoak dira, eta, azken finean, esparru pribatukoak, zeinaren pribatutasuna gure Konstituzioaren 16. artikuluak ziurtatzen baitu, ezen xedatzen baitu inor ere ezin izanen dela bere erlijioari edo sinesmenei buruz deklaratzera behartu. Horregatik guztiagatik, eskola ez da konfesio edo konbikzio ezberdinek jarduteko toki bat, eta, horrenbestez, laikoa izan behar du, eta balio demokratiko eta unibertsaletan hezi.

Onartezina da LOMCEk herritartasunerako hezkuntza kentzea curriculumetik eta erlijio-doktrinamendua sustatzea.

Hori dela-eta, ondoko erabaki proposamena aurkeztu dugu:

1. Nafarroako Parlamentuak Espainiako Gobernua premiatzen du unibertsitateaz kanpoko irakaskuntzako curriculumetik ken dezan erlijioaren irakaskuntza eta, hortaz, curriculumetik eta eskola-orduetatik kanpo gera daitezen izaera konfesionaleko arloak edo ikasgaiak.

2. Nafarroako Parlamentuak errefusatu egiten du erlijioaren irakaskuntza Haur Hezkuntzako eta Batxilergoko curriculumetan nahitaez eskaini beharreko ikasgaia izan dadin Alderdi Popularrak egindako proposamena.

